
Aatsitassanut tunngasunik suliaqarneq pillugu Inatsisartut inatsisaata 

allanngortinneqarnera pillugu Inatsisartut inatsisaat (Aatsitassanut Ikummatissanullu 

Aqutsisoqarfik aamma Aatsitassanik Suliassaqarfinnut Avatangiisinut Aqutsisoqarfik 

pillugit aalajangersakkat atorunnaarsinneqarnerat, kiisalu kukkusumik innersuussinerup 

naqqinneqarnera)  

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

Aappassaaneerneqarnera 

 

Siulittaasoq qujanaq.  

 

Eqiterineq qulaaniillu aqutsineq toqqarneqartoq Naleqqamiit ersarissumik taakkartorparput 

tamannalu uggoralugu aamma ersarissumik oqaatigivarput. 

 

Ajuusaarnaqaaq assut nakkutiginnittussat aqutsisoqarfiit arlaannaannulluunniit 

attuumassuteqanngitsut piiarneqalersut. 

Aqutsisoqarfik piiarneqarnissaa tassa siunnersuutimi imm. 24- mi siunertaasoq. 

 

Naalakkersuisut eqiterineq sutigut tamatigut ingerlanniarpaat.  

Kalaallit Kalaallillu pisinnaatitaaffii Nunap inoqqaaviusutut pilliutigalugit aatsitassarsiorneq 

ineriartortinneqalerpoq. 

 

Naalakkersuisut Aqutsisoqarfiit atorunnaarsinniarnerat akuerinngilluinnarparput.  

 

Aqutsisoqarfiit oqartussaasut pingaarutillit arlaannaannulluunniit attuumassuteqanngitsut 

Naalakkersuisut piiarniarsarisussaanngikkaluarpai aatsitassarsiorneq Nunatsinni 

tutsuiginartumik ingerlasussaasuuppat.  

 

Suliassaqarfinnik taamak pingaaruteqartigisunik Naalakkersuisut qitiusumiit 

ingerlatsilernissaat qulaaniillu aqunnissaat ujartortussaanngikkaluarpaat.  

 

Naalakkersuisut pissaaneq tamaat tigummisussaanngilaat aatsitassarsiorneq 

tutsuiginartumik ingerlanneqassappat. Naalakkersuisut kisiartaallutik 

aalajangiisinnaasussaanngillat. 

Tassa Naalakkersuisut eqiteriniarnerat ersarippoq. Eqiteriniarput sipaarniarfeqanngitsumik.  

 

Tassa aatsitassarsiorneq nunatsinnut kalaallinullu iluaqutaanavianngitsoq 

isiginnaalissavarput.  

 

Isiginnaareerparput.  

 

Ulloq manna tikillugu Nunarput aatsitassarsiornerminngaanniit sinneqartoornermik 

koruuninnguamilluunniit kalaallit iluaqutigisinnaasaannik takusaqarnikuunngilagut. 

Millionerpassuit hunnorujukkaarlugit aatsitassarsiornermut ukiorpassuarni atorpagut. Suli 

akilersinnaasimanngilaq. Ajortoqavissorpoq. Aatsitassarsiorneq kalaallinut 

iluaqutaasussaagaluarpoq. 

 

Taamaammanuna Naleqqamiit ujartoripput aatsitassarsiorneq qanoq kalaallinut 

iluaqutaasinnaasoq. Kisianni suli ulloq manna tikillugu kinaassusitsinnik 

timitalersuerusunneq piumaneqanngilaq. 

 

Kalaallit Nunap Inoqqaaviusutut pisinnaatitaaffeqaraluartut aatsitassagut iluaqutigissallugit 

inatsisitigut illersorneqanngilagut. Inatsisitigut salliutinneqanngilagut.  

Tassa aatsitassanut inatsit allanngortinniarlugu aalajangertoqaraluartoq, 

aatsitassarsioqatigiiffinni piginneqataanissamut ineriartortitsinissamullu kalaallit 

pitsaanerusumik atugaqarnissaat qulakkeerneqarumanngilaq. 

 

Siunnersuummi ajorluinnartoq alla: naammagittaalliorsinnaaneq isumaarussaaq. 

Naammagittaalliorsinnaaneq periarfissaajunnaassaaq. Aammami tusarniaanermi 

maluginiarneqarpoq naammagittaalliorsinnaanermut periarfissaq annikillissasoq. 

 

Taava Aatsitassarsiornermut Naalakkersuisoq nammineq piumasai aallaavigiinnarlugit 

aalajangiisalersinnaassaaq aatsitassarsiornermut piginnaasaqanngikkaluarluni. Tamanna 

navianartorujussuunera Naleqqamiit taakkartoqattaarparput.  

 

Tassami, nunat aatsitassallit aqutsisoqarfeqartarput pissaaneq 

atornerlunneqannginniassammat kukkusoqannginniassammallu. 

 

Taanna puigorneqavippoq amerlanerussuteqartuniit. 

 

Maluginiagassaq alla siunnersuutit ukua aamma siullermeerneranni taakkartornikuusarput: 

Naleqqamiit maluginiarparput Naalakkersuisut EU-mut pituttorniarsarineq ingerlakkaat 

siunertarerpasillugulu.  

Naalakkersuisut Siulittaasuat Europa-Parlamentimi oqarsimavormi 

Naalakkersuisuninngaanniit kissaatigineqartoq EU-p nunatta aatsitassai iluanaarutigissagaat. 

 

Siunnersuullu una kinguneqassaaq Naalakkersuisut kalaallit qulaallugit, aqutsisoqarfiit 

aqqutiginagit EU aatsitassagut iluanaarutiginissaanik nammineq 

aalajangipallassinnaalissagaat.  

 

Ukorsii, takoreerparput aalisagaatigut, aalisarnermi pisassarititat akikinaarlugit EU-mut 

tunniussorneqartartut. Aali uagut pisassarititat nammineq aalisarsinnaagaluarlugit. 

 

Massakkullu assigiinganik Naalakkersuisut kukkusumut ingerlalerput, aatsitassaatigummi 

akikinaarlugiaasiit EU-mut tuniorassamaarmatigit. 

 

Naalakkersuisut piareersarput danskit tikilluaqqussallugit. Danskit 

aatsitassarsiorsinnaanngitsut EU allallu aningaasaatai atorlugit Nunarput pisiariartussavaat. 

Naalakkersuisut tassa aqqutissiuuppaat.  

 

Namminersorneq pillugu Inatsimmi allaqqavoq aatsitassarsiornerminngaanniit isertitat 

Nunarput Danmarkilu naligiimmik avissagaat. Isertitagut Danmarkip affai tigussavai. Aali 

Orsugiaq takoreerlutigu. Tamatta takoreerparput. Paasereerparput Nunarput aningaasatigut 

qanoq iluanaarutiginikuuneraat. 

 

Naleqqamiit ataasinnguamilluunniit akuerinngilarput. 

 

Pissutsit taamaatsillugit siunnersuut imm 24 akuerisinnaanngilarput. 

 

Aningaasat aatsitassarsiornermut ukiut tamaasa atortuaannakkagut tamaavimmik 

sipaarniaraanni, siunissamilu aatsitassarsiornianngikkaanni, taava siunnersuutit ukua 

siunertaat paasisinnaassagaluarpagut. Kisiannimi taamaaliortoqalinngilaq. 

 

Naalakkersuisut tungaanniit EU aatsitassarsioqqullugu nipituumik oqaqattaarput. Nunat allat 

aatsitassatsinnut soqutiginninnerat annertusiartungaatsiarpoq. Taamaammat 

aqutsisoqarfinnik piiaaniarneq siunertap akerlinganiippoq. 

Taamaammanuna Naleqqamiit oqaatigigipput siunnersuutit taamaasillutik ataasiinnarmik 

siunertaqarpaluttut.  

 

Tassa, Naalakkersuisut nakkutigineqarunnaarlutik kisermaassinerullutillu 

aatsitassarsiorniartut piumanerusatik kisimik aqqutissiuunnialerpaat. 



 

 

4 
 

Taamatullu anguniagaqarneq tutsuiginanngilaq. 

 

Akuerisinnaanngilluinnarparput.  

 

Ammasumik tutsuiginartumillu, naligiimmik Nunatsinni ingerlatsisussaavugut.  

 

Kalaallit salliutillugit Naalagaaffinngornissarpullu pimoorullugu nunarput 

ineriartortittussaavarput. Siunnersuutit imm.23 aammalu imm. 24 tamanna akerlerivaat. 

 

Taamatut oqaaseqarlunga Naleqqamiit siunnersuut imm. 24 itigartinneqarnissaannut 

innersuussuteqarnerput attapparput. 

 

Qujanaq. 


